
యానృపతికి నీవృత్తాంతం బెఱింగించి వివాహంబునకుం దోడ్కొని రండని పను

ప వా రరిగి పుత్రాగమనంబున కెదురు చూచుచున్న దశరథుమనోరథం బారఁ

గదిసి దశరథేశ్వరా నీతనయుం డగురామచంద్రుండు సౌమిత్రిసహితుం డయి

విశ్వామిత్రువెనుకఁ జనుదెంచి యనేకరాక్షసవీరులం దునిమి కౌశికుయజ్ఞంబు

రక్షించి పదంపడి జనకుయజ్ఞంబు చూడం జనుదెంచి యచట సురాసురులకు

దుర్భరం బైనహరుచాపంబు నవలీల మోపెట్టి విఱిచిన రామచంద్రునిభుజవి

క్రమంబునకు జనకుం డెంతయు నాశ్చర్యసంతోషంబులం బొదలి యాతనికిఁ

దనకూఁతు సీత నిచ్చెద నని కౌశికానుమతి నిన్నుం బెండ్లికిఁ బిలువం బుత్తెంచిన

నేతెంచితి మింకఁ గడయక విచ్చేయు మనిన దశస్యందనుం డత్యానందంబునం

బొంది వారల కనేకదివ్యాంబరాభరణంబులుం గనకమణిగణంబులు నిచ్చి

వివాహమహోత్సవంబు చాటించి యమ్మఱునాఁడు వసిష్ఠవామదేవాత్రికశ్యప

కాత్యాయనమార్కండేయజాబాలిముఖ్యులతోడ బహురత్నభూషణకనకమయ

పీతాంబరంబు లలంకరించి మహోత్సవంబున.

దశరథుండు మిథిలాపురంబున కరుదెంచుట

	సీ.	
రాణ నొప్పారునికస్సాణరావంబులు, కాహళరావముల్ గ్రందుకొనఁగఁ

గమనీయభూషణగణమణిద్యుతులును, శాతాయుధద్యుతుల్ సందడింప

నాతపత్రధ్వజకేతవచ్ఛాయలుఁ, జామరప్రభలును సరసమాడ

ఘనబలోద్ధతరజంబును గడు నొప్పఁ బైఁ, జల్లుసుగంధరజంబు బెరయ

మధురగాననినాదముల్ మయిలక్రోళ్లు

వెలయఁ బూరించునాదముల్ గలయఁబడఁగ

వందిమాగధజనసూతబృందవివిధ

ఘోషణంబులు నిరుగెలంకులఁ జెలంగ.

	మ.	
కరటిస్కంధము లెక్కి నందనులు ముక్తాచ్ఛత్రసుచ్ఛాయలన్

సరి నేతేరఁ బురంధ్రులున్ బుధతతుల్ సామంతులున్ మంత్రులుం

గరులున్' వాజులుఁ దేరులున్ సుభటులున్ గాణిక్యమున్ గాయకో

త్కరమున్ యాచకసూతవందినటులుం గైవారులున్ నాగరుల్.

	క.	
సకలనియోగంబులఁ దనుఁ బ్రకటితవిభవములఁ గొలువఁ బరమప్రేమో

త్సుకత జనకక్షితినా, యకునగరంబునకుఁ జేర నరుగఁగ నచటన్.

	సీ.	
ఎదురుగా మిథిలేశుఁ డేతెంచి ప్రియముతో, దశరథుఁ గొనిపోయి తగినచోట

విడియించి యందఱ వెలయ సన్మానించి, ఘనులు వసిష్ఠాదిమునులు నీవు

నెమ్మి వచ్చితి రెందు నేఁడు నాకుల మొప్పె, నేను ధన్యుఁడ నైతి నృపవరేణ్య

నా చేయుమఖ మొప్పె నలినాప్తకులులతో, సంబంధ మది గల్గె సకలదిశల

యందు నాకీర్తి పెంపొందె నర్హభంగి, యమరఁగాఁ బెండ్లిలగ్నంబు నాఫ్తబుధుల

		 ఈ పేజీలో చివరి మార్పు 29 మార్చి 2024న 00:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

